
ಅಲ್ಲಾಹನ ಹದ್ದುಗಳನ್ನು ಪಾಲಿಸುವವರ ಮತ್ತು ಅವುಗಳನ್ನು
ಉಲ್ಲಂಘಿಸುವವರ ಉದಾಹರಣೆಯು ಚೀಟಿ ಹಾಕಿ ಹಡಗಿನಲ್ಲಿ

ಪ್ರಯಾಣಿಸಿದ ಕೆಲವು ಜನರಂತೆ. ಅವರಲ್ಲಿ ಕೆಲವರು ಹಡಗಿನ
ಮೇಲ್ಭಾಗದಲ್ಲಿ ಮತ್ತು ಕೆಲವರು ಕೆಳಭಾಗದಲ್ಲಿ ಆಸನವನ್ನು

ಪಡೆದರು

ನುಅಮಾನ್ ಬಿನ್ ಬಶೀರ್ (ಅಲ್ಲಾಹು ಅವರಿಬ್ಬರ ಬಗ್ಗೆ ಸಂಪ್ರೀತನಾಗಲಿ) ರಿಂದ ವರದಿ.
ಪ್ರವಾದಿಯವರು (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಹೇಳಿದರು: "ಅಲ್ಲಾಹನ
ಹದ್ದುಗಳನ್ನು ಪಾಲಿಸುವವರ ಮತ್ತು ಅವುಗಳನ್ನು ಉಲ್ಲಂಘಿಸುವವರ ಉದಾಹರಣೆಯು ಚೀಟಿ ಹಾಕಿ

ಹಡಗಿನಲ್ಲಿ ಪ್ರಯಾಣಿಸಿದ ಕೆಲವು ಜನರಂತೆ. ಅವರಲ್ಲಿ ಕೆಲವರು ಹಡಗಿನ ಮೇಲ್ಭಾಗದಲ್ಲಿ ಮತ್ತು
ಕೆಲವರು ಕೆಳಭಾಗದಲ್ಲಿ ಆಸನವನ್ನು ಪಡೆದರು. ಕೆಳಭಾಗದಲ್ಲಿರುವವರಿಗೆ ನೀರಿನ ಅಗತ್ಯ ಬಂದರೆ
ಅವರು ಮೇಲ್ಭಾಗಕ್ಕೆ ಬರುತ್ತಿದ್ದರು. ಆದ್ದರಿಂದ ಅವರು ಹೇಳಿದರು: ನಮ್ಮ ಈ ಭಾಗದಲ್ಲಿ ನಾವು

ಒಂದು ತೂತು ಕೊರೆದರೆ ನಮಗೆ ಮೇಲ್ಭಾಗದಲ್ಲಿರುವವರಿಗೆ ತೊಂದರೆ ಕೊಡಬೇಕಾಗಿ ಬರುವುದಿಲ್ಲ.
ಅವರು (ಮೇಲ್ಭಾಗದಲ್ಲಿರುವವರು) ಇವರ ಉದ್ದೇಶದಂತೆ ನಡೆಯಲು ಇವರನ್ನು ಹಾಗೆಯೇ

ಬಿಟ್ಟುಬಿಟ್ಟರೆ ಎಲ್ಲರೂ ನಾಶವಾಗುತ್ತಾರೆ. ಅವರು ಇವರ ಕೈ ಹಿಡಿದು (ತಡೆದರೆ) ಅವರೂ
ಉಳಿಯುತ್ತಾರೆ ಮತ್ತು ಇತರರೂ ಉಳಿಯುತ್ತಾರೆ."

[صحيح] [رواه البخاري]

ಪ್ರವಾದಿಯವರು  (ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು  ಶಾಂತಿಯಿರಲಿ)  ಇಲ್ಲಿ  ಅಲ್ಲಾಹನ  ಹದ್ದುಗಳನ್ನು
ಪಾಲಿಸುವವರು,  ಅಲ್ಲಾಹನ  ಆಜ್ಞೆಗಳಲ್ಲಿ  ನೇರವಾಗಿ  ನಿಲ್ಲುವವರು  ಮತ್ತು  ಒಳಿತನ್ನು  ಆದೇಶಿಸುತ್ತಲೂ
ಕೆಡುಕನ್ನು  ವಿರೋಧಿಸುತ್ತಲೂ  ಇರುವವರ  ಉಪಮೆ  ನೀಡಿದ್ದಾರೆ.  ಅಲ್ಲಾಹನ  ಹದ್ದುಗಳನ್ನು
ಉಲ್ಲಂಘಿಸುವವರು,  ಒಳಿತನ್ನು  ಬಿಟ್ಟು  ಕೆಡುಕಿನ  ಮಾರ್ಗದಲ್ಲಿ  ಸಂಚರಿಸುವವರ  ಉದಾಹರಣೆಯನ್ನು  ಮತ್ತು
ಅದು  ಸಮಾಜದ  ರಕ್ಷಣೆಯ  ಮೇಲೆ  ಬೀರುವ  ಪರಿಣಾಮವನ್ನು  ಹಡಗಿನಲ್ಲಿ  ಪ್ರಯಾಣ  ಮಾಡುವ  ಜನರಿಗೆ
ಹೋಲಿಸುತ್ತಿದ್ದಾರೆ.  ಹಡಗಿನ  ಮೇಲ್ಭಾಗದಲ್ಲಿ  ಯಾರು  ಕೂರಬೇಕು  ಮತ್ತು  ಕೆಳಭಾಗದಲ್ಲಿ  ಯಾರು
ಕೂರಬೇಕೆಂದು  ಅವರು  ಚೀಟಿ  ಹಾಕಿ  ನಿರ್ಧರಿಸಿದರು.  ಹೀಗೆ  ಕೆಲವರು  ಮೇಲ್ಭಾಗದಲ್ಲಿ  ಮತ್ತು  ಕೆಲವರು
ಕೆಳಭಾಗದಲ್ಲಿ  ಆಸನ  ಪಡೆದರು.  ಕೆಳಭಾಗದಲ್ಲಿರುವವರಿಗೆ  ನೀರು  ಸೇದಬೇಕಾಗಿ  ಬಂದರೆ
ಮೇಲ್ಭಾಗದಲ್ಲಿರುವವರ ಮೂಲಕ ಹಾದು ಹೋಗಬೇಕಾಗುತ್ತಿತ್ತು.  ಆಗ  ಕೆಳಭಾಗದಲ್ಲಿರುವವರು ಹೇಳಿದರು:
"ನಾವು  ಕೆಳಭಾಗದ  ನಮ್ಮ  ಸ್ಥಳದಲ್ಲಿ  ಒಂದು  ತೂತು  ಕೊರೆದು  ನೀರು  ಪಡೆಯೋಣ.  ಇದರಿಂದ  ನಮ್ಮ
ಮೇಲಿರುವವರಿಗೆ ತೊಂದರೆಯಾಗುವುದು ತಪ್ಪುತ್ತದೆ." ಮೇಲ್ಭಾಗದಲ್ಲಿರುವವರು ಅವರನ್ನು ಹಾಗೆ ಮಾಡಲು
ಬಿಟ್ಟುಬಿಟ್ಟರೆ, ಅವರೆಲ್ಲರೂ ಹಡಗಿನಲ್ಲಿ ಮುಳುಗುವುದು ನಿಶ್ಚಿತ. ಆದರೆ ಅವರು ಅದನ್ನು ತಡೆದರೆ, ಎರಡು
ಕಡೆಯವರೂ ಜೀವಂತ ಉಳಿಯುತ್ತಾರೆ.

